
Vaidyanatha Shiva Stuti by Ashvinaubhilladika

అశ్వినౌభిల్లాదికకృతా  వైద్యనాథశివస్తుతిః

అశ్వినౌ -

భిషగ్వరం దేవవరం మహేశం గఙ్గాధరం  సోమహుతాశనేత్రమ్  ।
సుపద్మమిత్రాన్తరవర్తినం    త్వాం భజావ శమ్భుం సుహిరణ్యబాహుమ్ ॥ ౩౯॥
దశశతవదనేక్షణోరుపాదైః  దశశతనయనేన సంస్తుతాఙ్ఘ్రిమ్  ।
దశశతరుద్రగణాభిపూజ్యలిఙ్గం   దశశతకిరణాక్షిభానతౌ స్వః ॥ ౪౦॥

భిల్లః  -
అహో మహాదేవ సదాశివేశ ప్రసీద  మయ్యద్య మహాఘపుఞ్జే ।
త్వత్పాదభక్త్యా గణయామి నామరాన్ద్విజా  మనుష్యాశ్చ కియన్మహేశ్వర ॥ ౪౭॥
కియన్తి పాపాని కృతాని చేత్కిము ఉత్పాటయే యుర్భవతో‍ద్య శిష్యమ్ ।

(ఉత్పాటయేయుశ్చ మదీయశష్పమ్)

యది స్మరారేశ్చరణారవిన్దం  స్మరామి తస్మాన్న భయం మమాద్య ॥ ౪౮॥
మునయః -
త్వామాలోక్య సునిర్వృతా మునిగణాః ప్రాప్తాభయాః  శఙ్కరం

విశ్వేశం మదనాన్తకం సురవరైర్వేదైశ్చతుర్భిః   స్తుతమ్ ।
ధాత్రా వృత్రహణేన  మారజనకేనారాధితస్త్వం సదా

విశ్వం త్వం తమసాం పరః శ్రుతిశిరోవేద్యస్త్వమాద్యో  భిషక్ ॥ ౬౪॥
యాచోమా భగవంస్త్వదఙ్కవసతిర్యస్యాః కృపాలేశతో

జాతం విశ్వమిదం విచిత్రజనకం  యా సా స్వయం మోహయేత్ ।
యాం దేవా మునయోఽప్యమీ స్తుతిశతైః  స్తుత్వా తదీయం శుభం

విజ్ఞానం  సమవాప్య ముక్తకరణా ముక్తిం ప్రయాన్త్యేవ  తే ॥ ౬౫॥
భిల్లాదస్మాచ్ఛివో  యత్కరధృతధనుషో భీతిరస్మాకముగ్రా -

దుగ్రస్త్వం   శైవవర్యే  వితతయశఃసీమ్ని విస్తీర్ణధామ్ని  ।
సుధాధామామూర్ధా త్వయి చ తదుభయం భిల్లగణ్డూషవారి 

నో సహ్యం నో మహేశ భవదభయకృపాపాత్రభూతాన్  (?) ప్రసీద  ॥ ౬౬॥

శైవాః  -
తారానాథసహోదరాపతికృతాపారాబ్జపూజాఙ్ఘ్రికం 

మారారాతిమపారదుఃఖశమనం ఘోరాదిపాపాపహమ్ ।
ధీరోదారకుమారశూరజనకం కర్పూరగౌరం హరం వారం

వారమనుస్మరామ హృదయే వీరం కృపాసాగరమ్ ॥ ౯౮॥
భిల్లగణః  (భిల్లః ) -
నిధనపతిమనీశం శాసితారం పరేశం

గురుమమరవరాణాం చారణానాం చ శమ్భుమ్ ।
భువనజనకమారాద్వేదశీర్షేషు  గమ్యం

కనకగిరినివాసం వైద్యమాద్యం  నతోఽస్మి ॥ ౧౦౨॥
అభేద్యస్త్వచ్ఛేద్యో నిఖిలభవరోగాదిహరణో

మహానాద్యో వైద్యస్త్వమసి   విబుధాద్యాద్య వచసామ్ ।
నమోఽన్తాద్యైర్మన్త్రైః   ప్రకటితయజుర్వేదతిలకైః 

భవాంస్తవ్యః సేవ్యో హర హరసి పాపం మమ విభో ॥ ౧౦౩॥
—

ఈశ్వరః -
ఇతి స్తుత్వా తదా భిల్లః  స్వభిల్లైర్భార్యయా  తదా ।
గణాధీశోఽభవద్దేవి  వికుణ్ఠోపరి  కల్పితే ॥ ౧౦౪॥
విష్ణుభోగశతాధిక్యే  లోకే వై స్థాపితో  మయా ।
ఏతత్తేఽభిహితం గౌరి వైద్యనాథస్య  వైభవమ్  ॥ ౧౦౫॥
యః శ్రృణోతి  సదా భక్త్యా మయి భక్తిం లభేత్ స వై ।
లిఙ్గమేతత్సకృద్దృష్ట్వా    స్నాప్య గఙ్గామ్భసా  నరః ॥ ౧౦౬॥
కృతకృత్యో భవేద్గౌరి  స సాక్షాద్గణపో  భవేత్ ।
వైద్యనాథమహాలిఙ్గం   సకృద్దృష్ట్వా   విముచ్యతే ॥ ౧౦౭॥
అనన్తైరైపి   పాపౌఘైః  సద్య ఏవ న సంశయః ।
శైవాశ్చ  సతతం భక్త్యా బిల్వైర్గఙ్గామ్భసా    శివే ॥ ౧౦౮॥
తల్లిఙ్గం   పూజయన్త్యేవ భవబన్ధవిముక్తయే  ।
లిఙ్గం  మఙ్గలదం  మనోజ్ఞమమలం  శ్రీవైద్యనాథాభిధం 

దృష్ట్వా  సమ్పూజ్య బిల్వైః  సకృదపి చ నరః ప్రాప్నుయాన్ముక్తికాన్తామ్  ।

త్యక్త్వా పాపౌఘతాపం జనిమృతిగదజాపారదుఃఖైర్విహీనో
హీనోఽపి స్యాదవశ్యం భవశతజనితం భూరిపుణ్యం లభేత ॥ ౧౦౯॥

॥ ఇతి శివరహస్యాన్తర్గతే  అశ్వినౌభిల్లాదికకృతా  వైద్యనాథశివస్తుతిర్శ్లోకాని   సమ్పూర్ణా ॥
- ॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౦॥

- .. shrIshivarahasyam . bhargAkhyaH panchamAMshaH . adhyAyaH 20..

Notes:

Ashwini Kumara twins, Bhilla et al, eulogize Vaidyanatha Shiva. Bhilla is accorded the

status of Shiva Gana.

The shloka numbers are maintained per the source text.

